
Hakinishakti Kavacham

હાકિનીશક્તિકવચમ્

અથ ચતુરશીતિતમઃ પટલઃ
શ્રીઆનન્દભૈરવ ઉવાચ
અથાદૌ કથયાનન્દભૈરવિ પ્રાણવલ્લભે ।
કવચં હાકિનીદેવ્યાઃ પરમાનન્દવર્ધનમ્ ॥ ૮૪-૧॥
હેતુયુક્તં શ્રદ્ધયા મે કરુણાસાગરસ્થિતે ।
શીઘ્રં વિરચયાનન્દ કવચં સારમઙ્ગલમ્  ॥ ૮૪-૨॥
શ્રીઆનન્દભૈરવી ઉવાચ
આદૌ શ‍ૃણુ મહાવીર પરમાનન્દસાગર ।
કવચં હાકિનીદેવ્યાઃ સંસારાર્ણવતારકમ્ ॥ ૮૪-૩॥
યસ્ય સ્મરણમાત્રેણ યોગી યોગસ્થિરો ભવેત્ ।
અન્તરિક્ષે ચ ભૂલોકે પાતાલે યે ચરાચરાઃ ॥ ૮૪-૪॥
સ્તમ્ભિતા વેપમાનાઃ સ્યુર્વિદ્યાજ્ઞાનાદિપાઠતઃ   ।
કવચધ્વનિમાત્રેણ ભૂતપ્રેતપિશાચકાઃ ॥ ૮૪-૫॥
વિદ્રવન્તિ ભયાર્તા વૈ કાલરુદ્રપ્રભાવતઃ ।
યથાઽઽલોકો વહ્નિમધ્યે સ્થિરો ભવતિ નિશ્ચિતમ્ ॥ ૮૪-૬॥
ૐ અસ્યાઃ શ્રીહાકિનીદેવ્યાઃ સાનન્દસારમઙ્ગલસ્ય  મહાકવચસ્ય
સદાશિવ ઋષિર્ગાયત્રીચ્છન્દઃ શ્રીહાકિનીપરદેવતા ક્લીં  બીજં
સ્વાહા શક્તિઃ સિદ્ધલક્ષ્મીમૂલકીલકં દેહાન્તર્ગત
મહાકામસિદ્ધ્યર્થે જપે વિનિયોગઃ ।
ૐ પાતુ શીર્ષચક્રં મે ક્લીં  પાતુ ભાલમણ્ડલમ્ ।
સ્વમૂલં પાતુ મે નિત્યં લોચનત્રિતયં મમ ॥ ૮૪-૬॥
ગણ્ડયુગ્મં સદા પાતુ વાગ્ભવાદ્યા મનોરમા ।
શ્રીં હ્રીં   પાતુ કર્ણયુગ્મં હાકિની પરદેવતા ॥ ૮૪-૭॥

હાકિનીશક્તિકવચમ્

મહાવિદ્યા સદા પાતુ મમોષ્ઠાધરસમ્પુટમ્ ।
દન્તાવલિયુગં પાતુ હ્રીં   શ્રીં  સ્વાહા પરેશ્વરી ॥ ૮૪-૯॥
ક્લીં  હ્રીં   શ્રીં  હાકિનીદેવી સ્વાહા પાતુ રસપ્રિયામ્ ।
સૃક્કનીં  પાતુ સતતં શક્તિઃ કામવરા મધુઃ ॥ ૮૪-૧૦॥
સ્વાહા પાતુ શિખા શક્તિર્ભ્રૂમધ્યં પાતુ સર્વદા ।
હાકિની મણ્ડલં પાતુ પરાનાથેશ્વરી પરા ॥ ૮૪-૧૧॥
સુન્દરી સર્વદા પાતુ દ્વિદલં કામસુન્દરી ।
અમૃતાખ્યા સદા પાતુ ભ્રૂપ્રકાશસ્થલં મમ ॥ ૮૪-૧૨॥
વહ્નિજ્વાલા સદા પાતુ ભ્રૂશ્મશાનસ્થલં મમ ।
સુરભી પાતુ માયાસ્ત્રં સ્વાહા મે ભ્રૂગતચ્છદમ્ ॥ ૮૪-૧૩॥
ત્રિકોણં પાતુ કામાખ્યા હાકિની પરમેશ્વરી ।
ત્રિપુરા સુન્દરી પાતુ દ્વિષટ્કોણં સદા મમ ॥ ૮૪-૧૪॥
હિઙ્ગુલાદેશ્વરી  પાતુ ષટ્કોણબિન્દુમણ્ડલમ્ ।
સપ્તભૂબિમ્બમાપાતુ ભૂતલાન્તઃપ્રકાશિની ॥ ૮૪-૧૫॥
મહાશતદલં પાતુ શતકોટિમરુપ્રિયા ।
ગુરુવિદ્યામયી પાતુ વાણી મે મત્તગામિની ॥ ૮૪-૧૬॥
ચતુર્દ્વારં સર્વચક્રં પાતુ મે પરમેશ્વરી ।
અત્યન્તદુઃખહન્ત્રી મે મનશ્ચક્રં સદાઽવતુ ॥ ૮૪-૧૭॥
શબ્દબ્રહ્મમયી પાતુ ચન્દ્રમણ્ડલમેવ મે ।
અકાલતારિણી દુર્ગા સર્ગસ્થિત્યન્તકારિણી ॥ ૮૪-૧૮॥
મહાપુરુષસંસ્થાનં હાકિની મણ્ડલં મમ ।
પાતુ વર્ણમયી તારા ચન્દ્રાર્ધં મે સુરેશ્વરી ॥ ૮૪-૧૯॥
ઉન્મનીનગરં પાતુ વહ્નિકુણ્ડનિવાસિની ।
મદિરા પાતુ સતતં ભાલં વિષહરા મમ ॥ ૮૪-૨૦॥
ધર્મદા જ્ઞાનદા પાતુ ધર્મજ્ઞાનપદં મમ ।
તાલપત્નીશ્વરી પાતુ અમૃતાનન્દકારિણી ॥ ૮૪-૨૧॥
વૈરાગ્યનિકરં પાતુ બિન્દુસ્થાનં મહાબલા ।
ત્રિતારી કૂટશક્તિર્મે સદા પાતુ વિશુદ્ધકમ્ ॥ ૮૪-૨૨॥

શાકિનીશં સદા પાતુ શાકિની કુલભૈરવી ।
સપ્તદ્વીપેશ્વરી પાતુ મમ ષોડશપઙ્કજમ્ ॥ ૮૪-૨૩॥
શાકિની ભૈરવી પાતુ ચણ્ડદુર્ગા સરસ્વતી ।
કુમારી કુલજા લક્ષ્મીઃ સિદ્ધાર્થં મે સદાઽવતુ ॥ ૮૪-૨૪॥
હૃદયં પાતુ સતતં શાકિની પરમેશ્વરી ।
બીજરૂપા સદા દેવી મહામહિષઘાતિની ॥ ૮૪-૨૫॥
ઉદરં પાતુ સતતં યોગિનીકોટિભિઃ સહ ।
ઉમા મહેશ્વરી પાતુ પ્રચણ્ડા મમ પૃષ્ઠકમ્ ॥ ૮૪-૨૬॥
ચામુણ્ડા ભૈરવી બાલા પાર્શ્વયુગ્મં સદાઽવતુ ।
પરમા ચેશ્વરી પાતુ દેવમાતા સ્તનદ્વયમ્ ॥ ૮૪-૨૭॥
સૌભાગ્યહાકિની દેવી પાયાત્તુ યક્ષસઃ પ્રિયમ્ ।
આદ્યા દેવી શિખારૂપા ભુજયુગ્મં સદાઽવતુ ॥ ૮૪-૨૮॥
સર્વાપરાધહર્ત્રી મે કામવિદ્યા દશચ્છદમ્ ।
મણિપૂરં સદા પાતુ દશવર્ણાત્મિકા શિવા ॥ ૮૪-૨૯॥
નાભિચક્રં સદા પાતુ લાકિની પદ્મવાસિની ।
નિત્યદેશદલં પાતુ પાર્વતી વેદપાલિની ॥ ૮૪-૩૦॥
મહારુદ્રેશ્વરી પાતુ પીઠરૂપં મણિં  મમ ।
તેજોમણ્ડલમાપાતુ રુદ્રાણી શૂલધારિણી ॥ ૮૪-૩૧॥
અભયા સર્વદા પાતુ યોગવિદ્યા નિતમ્બકમ્ ।
નિતમ્બાધારચક્રં મે પાતુ શૈલં નિતમ્બિનીમ્ ॥ ૮૪-૩૨॥
તરુણી મન્ત્રજાલસ્થા વૈષ્ણવી લિઙ્ગમણ્ડલમ્  ।
સદા પાતુ હાકિનીશા મહાવિષ્ણુસ્થલં મમ ॥ ૮૪-૩૩॥
વૈષ્ણવી લલિતા માયા રમાદેવી કટિં  મમ ।
સ્વાધિષ્ઠાનં સદા પાતુ ગુહ્યરૂપા સરસ્વતી ॥ ૮૪-૩૪॥
ભવાની ભગવત્પત્ની શ્મશાનકાલિકા ગુદમ્ ।
પાતુ મે રણમાતઙ્ગી  રાકિની કુલમણ્ડલમ્ ॥ ૮૪-૩૫॥
વ્યક્તાવ્યક્તસ્વરૂપા મે મૂલાધારં સદાઽવતુ ।

ચતુર્દલં ચતુર્વર્ણં પાતુ મે જ્ઞાનકુણ્ડલી ॥ ૮૪-૩૬॥
તપસ્વિની સદા પાતુ પાવની મૂલમાવતુ ।
રતિકા ઘટિકા વેશ્યા ધરિણી કામસુન્દરી ॥ ૮૪-૩૭॥
વહ્નિકાન્તા સદા પાતુ મમોરુયુગલં સદા ।
ઉલ્કામુખી ક્ષેત્રસિદ્ધા જઙ્ઘાયુગ્મં  સદાઽવતુ ॥ ૮૪-૩૮॥
બાલામુખી પાતુ સમ્પત્પ્રદા શ્રીકુલભૈરવી ।
પાદામ્બુજદ્વયં પાતુ સર્વાઙ્ગં  પરહાકિની ॥ ૮૪-૩૯॥
મદના મેદિની ધન્યા ચામુણ્ડા મુણ્ડમાલિની ।
રમા કામકલા જ્યેષ્ઠા તથાજ્ઞા રતિસુન્દરી ॥ ૮૪-૪૦॥
મનોયોગા સદા પાતુ નિર્મલા વિમલામલા ।
કાઞ્ચની બગલા રાત્રિઃ પઞ્ચમી રતિસુન્દરી ॥ ૮૪-૪૧॥
સર્વત્ર સર્વદા પાતુ યોગાદ્યા પ્રેમકાતરા ।
પર્વતે વિપિને શૂન્યે રણે ઘોરતરે ભવે ॥ ૮૪-૪૨॥
શ્મશાનવાસિની પાતુ સર્વવાહનવાહના ।
સર્વાસ્ત્રધારિણી પાતુ પઞ્ચમી પઞ્ચમપ્રિયા ॥ ૮૪-૪૩॥
ચતુર્ભુજા સદા પાતુ હાકિની દેહદેવતા ।
સહસ્રાયુતકોટીન્દુવદના પરમેશ્વરી ॥ ૮૪-૪૪॥
યોગિનીભિઃ સદા પાતુ સર્વદેશે તુ સર્વદા ।
અનન્તા સર્વદા પાતુ મહાવિઘ્નવિનાશિની ॥ ૮૪-૪૫॥
જલે ચાનલગર્તે વા વ્યાધિભીતૌ રિપોર્ભયે ।
વ્યાઘ્રભીતૌ ચૌરભીતૌ મહોન્માદભયાદિષુ ॥ ૮૪-૪૬॥
ગ્રહભીતૌ દેવભીતૌ દાનવાદ્રિભયેષુ ચ ।
અભયા નિર્ભયા ભીતિહારિણી ભયનાશિની ॥ ૮૪-૪૭॥
મહાભીમા ભદ્રકાલી ભૈરવી મારકામલા ।
મહાભૂતેશ્વરી માતા જગદ્ધાત્રી સદાઽવતુ ॥ ૮૪-૪૮॥
સર્વદેશે સર્વપીઠે માતૃકા પાતુ નિત્યશઃ ।
ઇત્યેતત્ કવચં સર્વસિદ્ધિદં દુઃખનાશનમ્ ॥ ૮૪-૪૯॥

કથિતં તવ યત્નેન મહાકાલ પ્રભો ! હર ।
યઃ પઠેત્ પ્રાતરુત્થાય કવચં દેવદુર્લભમ્ ॥ ૮૪-૫૦॥
સ ભવેત્ કાલજેતાઽપિ સ દેવો ન તુ માનુષઃ ।
ધ્યાનાત્મા સાધકઃ શ્રીમાન્ પરમાત્મા ભવેત્ સ્વયમ્ ॥ ૮૪-૫૧॥
આજ્ઞાપદ્મે સ્થિરો ભૂત્વા નિત્યો ભવતિ નિશ્ચિતમ્ ।
અકાલમૃત્યુહરણં સંસારાર્ણવતારણમ્ ॥ ૮૪-૫૨॥
કવચં દેવદેવેશ ચાનન્દસારમઙ્ગલમ્  ।
યઃ પઠેદતિભક્ત્યા ચ જીવન્મુક્તો ભવેદ્ ધ્રુવમ્ ॥ ૮૪-૫૩॥
ચતુર્વિધા   મુક્તિમાલા તદ્ગલે સંસ્થિરા ધ્રુવમ્ ।
ભવન્તિ યોગમુખ્યાનાં ગુરુર્વેદાન્તપારગઃ ॥ ૮૪-૫૪॥
સર્વશાસ્ત્રાર્થવેત્તા સ્યાદ્ યામલાર્થજ્ઞ ઈશ્વરઃ ।
શાન્તિં  વિદ્યાં પ્રતિષ્ઠાઞ્ચ નિવૃત્તિં  પ્રાપ્ય નિર્મલઃ ॥ ૮૪-૫૫॥
યોગાત્મા ચેશ્વરત્વં હિ પ્રાપ્નોતિ નાત્ર સંશયઃ ।
કુજે વા શનિવારે વા સઙ્ક્રાન્ત્યાં  રવિવાસરે ॥ ૮૪-૫૬॥
અમાવાસ્યાસુ રિક્તાયાં ધારયેત્ કવચં શુભમ્ ।
પુરુષો દક્ષિણે હસ્તે વામા વામભુજે તથા ॥ ૮૪-૫૭॥
સર્વસિદ્ધિમવાપ્નોતિ યદ્યન્મનસિ વર્તતે ।
ગોરોચનાકુઙ્કુમેન  ચાલક્તેન વિલિખ્ય ચ ॥ ૮૪-૫૮॥
અવશ્યં સિદ્ધિમાપ્નોતિ હાકિનીયોગજાપતઃ ॥ ૮૪-૫૯॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ભૈરવીભૈરવસંવાદે હાકિનીકવચં નામ ચતુરશીતિતમઃ પટલઃ ॥ ૮૪॥

The numbers correspond to paTala and verse numbers from

Rudrayamala uttaratantra.

Proofread by Aruna Narayanan

hAkinIshaktikavacham.pdf 5



હાકિનીશક્તિકવચમ્

Hakinishakti Kavacham

pdf was typeset on February 16, 2020

Please send corrections to sanskrit@cheerful.com

6 sanskritdocuments.org


	Document Information
	Document Text
	Document Credits

